
Ходимларнинг жамиятдаги коррупцияга қарши курашиш тизимининг 

ҳолати тўғрисидаги фикрларини ўрганиш ва уларнинг таклифларини 

жамлаш мақсадида ўтказилган аноним сўровнома натижалари юзасидан 

 

“UzAuto Motors” АЖ Комплаенс хизматининг коррупцияга қарши 

тартиб-таомиллар самарадорлигини мониторинг ва назорат қилиш 

режасининг 3-бандида жамоатчилик фикри ва уларнинг таклифлари бўйича 

мониторинг ўтказиш белгиланган. 

Мазкур режанинг ижросини таъминлаш мақсадида жамият бош 

директорининг 03.03.2026 йилдаги 30-00153-сонли буйруғи билан ходимлар 

ўртасида коррупциявий хавфлар бўйича аноним сўровнома (тўлиқ аноним 

тарзда, шахсга доир маълумотлар йиғилмаган ва ихтиёрийлик таъминланган 

ҳолда) ўтказилган. 

Тест учун коррупцияга қарши сиёсат ва тартиб-таомиллар 

самарадорлиги ҳамда коррупцияга қарши чоралар мавжудлиги ва амал 

қилаётганлиги бўйича 15 та тестлар тузилиб, аноним тарзда ходимларга 

тақдим этилган. 

Мазкур тадбирга асосан ишлаб чиқариш ходимлари жалб этилган бўлиб, 

жами 1040 нафар ходимлар иштирок этган.  

Таҳлил натижаларига кўра, жамиятдаги коррупцион хавфлар 

иштирокчиларнинг 60 фоизи паст баҳолаган бўлса, 30 фоизи ўрта ва  

10 фоизи юқори баҳолаган ва энг коррупцияга мойил йўналиш сифатида 

ходимларни ишга қабул қилиш ва бошқа лавозимга ўтказиш (44 фоиз) 

йўналишида эканлигини маълум қилган бўлсада, иштирокчиларнинг  

83 фоизи ишга қабул қилиш фақат танлов асосида амалга оширилиши, таниш-

билишчилик таъсири деярли йўқлиги (9 фоиз), ушбу жараёнлар тавсиялар ва 

алоқалар билан ҳал этилмаслигини (7 фоиз) қайд этишган. 

Комплаенс тизими жорий этилганлиги ва фаолияти самарадорлигини 

баҳолашдаги саволларга ходимларнинг 59 фоизи муҳим қарорлар бир 

кишининг шахсий хоҳишига кўра қабул қилинмаслиги, 26 фоизи бундай 

ҳолатлар баъзан содир бўлишини белгилашган бўлса, 49 фоизи жамиятда 

расмий тартибни четлаб ўтиш ҳолатлари учрамаслиги, 44 фоизи бундай 

ҳолатлар камдан-кам ҳолатларда юз бериши тўғрисида жавоб беришган. 

Иштирокчиларнинг 69 фоизи маҳсулот, ускуна ва хизматларни харид 

қилишда танлов жараёнлари шаффоф амалга оширилишини, 87 фоизи 

ходимларнинг етказиб берувчилар, ҳамкорлар ва контрагентлар билан шахсий 

алоқаси йўқлиги, улар фақат ҳамкорлик муносабатлари доирасида алоқадор 

эканлигини эътироф этишган. 

Манфаатлар тўқнашувига доир саволларга иштирокчиларни 70 фоизи 

бундай ҳолатларнинг мавжуд эмаслиги, 24 фоизи унинг мавжудлигига шубҳа 

борлиги ва 6 фоизи манфаатлар тўқнашуви ҳолатлари аниқ мавжудлигини 

қайд этган. 

Шунингдек, тестларда иштирок этганларнинг 60 фоизи бирон-бир 

масалани таниш-билишчилик ёки воситачилар орқали ҳал этиш ҳолатлари 



учрамаслиги, 30 фоизи бундай ҳолатлар айрим ҳолларда учраб туриши,  

97,5 фоизи ходимлар ҳеч ким улардан ҳужжатларни сохталаштириш ёки 

ҳақиқий маълумотларни яширишни сўрамаганлиги ҳамда 98 фоизи иш 

фаолияти давомида ҳеч ким бирон-бир ишни тезлаштириб бериш, ҳал қилиб 

бериш эвазига совға ёки пул таклиф қилмаганлигини билдиришган. 

Бундан ташқари, тест жараёнида 95 фоиз ходимлар жамият ходимлари 

ёки раҳбарлари орасида тез бойиб кетиш ва қимматбаҳо буюмлар сотиб олиш 

ҳолатлари кузатилмаслигини билдирган бўлса, қатнашчилардан 96 фоизи 

ходимларнинг қўшимча даромадлари жамият манфаатларига зид 

келмаслигини қайд этган.         

Жамиятдаги коррупциявий ҳолатлар тўғрисида берилган саволларга 

иштирокчиларнинг 61 фоизи бу борада шикоят ва хабар қилиш тизими 

мавжудлигидан хабардорлигини ҳамда 86 фоизи коррупцион вазият ҳақида ўз 

раҳбарига шикоят қилишдан қўрқмаслигини маълум қилган. 

Ўрганиш натижасида жамиятдаги юқори хавф - ходимларни ишга 

қабул қилиш ва бошқа лавозимга ўтказиш жараёнида, ўрта хавф - маҳсулот, 

ускуна ва хизматларни харид қилишда ҳамда паст хавф – коррупциявий 

вазиятлар ҳақида хабар бериш тизимида кузатилган. 

Сўров натижаларидан келиб чиқиб қуйидаги чора-тадбирлар 

белгиланган: 

- Барча тендер ҳужжатларини очиқ ва шаффоф эълон қилиб борилишини 

ҳамда харид комиссияси аъзолари учун манфаатлар тўқнашуви декларация 

тўлдирилишини таъминлаш; 

- Хавфи юқори жараёнларни стандартлаштириш, уларда комплаенс 

назорат тадбирларини мунтазам ўтказиб бориш, жараёнларни рақамлаштириш 

орқали инсон омилини камайтириш; 

- Ходимлар учун одоб-аҳлоқ қоидалари талабларини тушунтириб бориш 

бўйича алоҳида комплаенс тренинглар ўтказишни таъминлаш; 

- Ходимлар ўртасида аноним хабар бериш каналлари орқали мурожаат 

қилиш тўғрисида тушунтириш ва тарғибот тадбирлари самарадорлигини 

ошириш, ушбу каналлар ҳақида доимий эълонлар бериб бориш, мурожаат 

қилган шахсларни ҳимоя қилиш кафолатларини кучайтириш.   

- Хавфи юқори бўлган йўналишлар бўйича алоҳида мониторинг ўтказиб 

бориш ва натижаларини таҳлил қилиш;  

 

 

 

 

 

 

 


